
		
			
				[image: Cubierta: Héctor Cajaraville. Francisco Fernández del Riego. O legado silandeiro. Letras galegas 2023. Xerais]
			

		

	
		
			[image: Héctor Cajaraville. Francisco Fernández del Riego. O legado silandeiro. Letras galegas 2023. Xerais]

		

	
		
			[image: https://youtu.be/FVttBCLrUvw]

			Mediante este código pódese acceder a unha presentación audiovisual onde Héctor Cajaraville fala sobre Francisco Fernández del Riego.

		

	
		
			
Don Paco: a importancia da súa figura

			Francisco Fernández del Riego (Vilanova de Lourenzá, 1913–Vigo, 2010) é un dos intelectuais máis relevantes da nosa historia, non só polo seu labor persoal, senón tamén porque grazas ás súas iniciativas foron moitos os autores que puideron dar a coñecer e ver recoñecida a súa obra.

			Aínda que participou en proxectos de moi diferente índole, como iremos vendo ao longo deste libro, o concepto que enmarca todas esas iniciativas é o do galeguismo, unha corrente intelectual que busca a defensa e a promoción da cultura e da identidade propias de Galicia a través dos trazos que lle son propios: o territorio, a historia, as tradicións, a música e… sobre todo, a lingua.

			Como moitos galeguistas nacidos a principios do século XX, Francisco Fernández del Riego foi vítima da represión provocada polo golpe de Estado fascista de 1936 e a posterior ditadura de Francisco Franco. Por este motivo, tras a guerra negóuselle o dereito á docencia (a el, que era profesor antes que calquera outra cousa), sufriu ameazas constantes e mesmo chegou a pasar polo cárcere. Foi o seu un percorrido vital similar ao de varios dos homenaxeados do Día das Letras Galegas nos últimos anos (Antonio Fraguas, Ricardo Carvalho Calero, Florencio Delgado Gurriarán…), unha xeración que mantivo acesa a chama da nosa cultura nos momentos de maior dificultade poñendo en risco a súa liberdade e mesmo a súa vida.

			Por fortuna, Del Riego non foi asasinado nin tivo que fuxir cara ao exilio, como lles sucedeu a outros. Grazas a persoas coma el, que conformaron o chamado exilio interior, en canto a ditadura empezou a perder forza, en Galicia foron poñéndose en marcha proxectos culturais de todo tipo, e detrás deles sempre estaba a inconfundible figura de don Paco, coa súa cara arredondada, a cabeleira branca, as súas lentes de pasta e un puro e unha máquina de escribir preto.

			O seu labor non se circunscribe só ao período franquista, tamén antes e despois desenvolveu unha actividade salientable no ámbito do galeguismo cultural. Porque Francisco Fernández del Riego era xa unha figura destacada da cultura galega antes da Guerra Civil, malia ter só 23 anos cando estala o conflito. Xa chegada a democracia seguiu participando en iniciativas culturais de todo tipo ata o momento da súa morte, o 25 de novembro de 2010, só un mes e medio antes de facer os 98 anos.

				Francisco Fernández del Riego.

			

			Pola súa longa vida, e polo seu enorme legado, Del Riego é unha figura de obrigada referencia ao falarmos da cultura galega ao longo de todo o século XX, e mesmo nos primeiros anos do século XXI; a súa presenza nas diferentes angueiras que emprendeu ou nas cales participou foi sempre intensa e decisiva. 

			Talvez a máis importante de todas elas foi a creación en 1950 da editorial Galaxia, o proxecto de maior transcendencia e dimensión para a cultura galega despois da Guerra Civil; pero non hai que esquecer a coordinación do suplemento cultural do xornal La Noche (1949-1950), a dirección da fundación Penzol (1963-2010), a pertenza á Real Academia Galega (1960-2010), da que tamén foi presidente (1997-2001), ou a creación do Día das Letras Galegas en 1963.

			Si, porque a existencia desta xornada de celebración da nosa lingua e da nosa cultura foi idea de Francisco Fernández del Riego. Pouco despois da súa entrada na Real Academia Galega en 1960 presentoulles aos seus membros unha innovadora proposta para visibilizar a creación literaria en galego arredor dunha figura que sería elixida cada ano.

			Como non podía ser doutro xeito, a primeira homenaxeada foi Rosalía de Castro, e o feito de escoller a data do 17 de maio tamén ten que ver con ela: é o día que figura no prólogo ao seu libro Cantares gallegos, que moitos consideran a primeira obra de relevancia do Rexurdimento do galego como lingua literaria, e que fora publicado xusto cen anos antes, en 1863.

			Pouco podía imaxinar don Paco que aquela iniciativa se mantería ata a actualidade, convertida agora nunha xornada festiva e con actividades que se desenvolven non só ese día, ou ao longo do mes de maio, senón durante todo o ano. E aínda menos que, sesenta anos despois da súa creación, el mesmo acabaría sendo, con todo merecemento, o homenaxeado nesta efeméride.

		

	
		
			
Infancia e adolescencia
(1913-1931)

			
Un neno afortunado

			Francisco Fernández del Riego naceu o 7 de xaneiro de 1913 no concello de Vilanova de Lourenzá, situado no norte da provincia de Lugo, concretamente na comarca da Mariña Central. «Fun coma un regalo de Reis un pouco atrasado», dicía en ocasións como brincadeira. O meniño, bautizado tamén cos nomes de Jesús, Benito e Antonio, foi o primoxénito dos once fillos do matrimonio formado por Vicente Fernández Díaz e Amada del Riego Fernández, ambos pertencentes á burguesía mariñá.

			O seu pai, natural de Ribadeo e once anos maior ca a súa muller, botara uns anos emigrado en Cuba, onde fixera unha pequena fortuna que ao seu regreso a Galicia soubo investir en diferentes negocios. Por este motivo, Francisco non sufriu as estreitezas propias dos comezos do século XX en que as condicións de vida eran absolutamente precarias para a meirande parte da poboación.

				O pequeno Francisco Fernández del Riego en 1914.

			

			A parella instálase na casa materna, situada nunha praciña moi preto do mosteiro de San Salvador de Vilanova, o monumento de maior relevancia arquitectónica e histórica da localidade, famosa tamén polas súas fabas brancas, tenras e saborosas. Na mesma vivenda en que residían, os avós maternos rexentaban o comercio de tecidos e paquetería con máis sona da bisbarra.

			Mentres o número de irmáns ía aumentando de maneira continua, a infancia de Francisco transcorreu entre os coidados paternos e as ensinanzas que recibe dos diferentes profesores que imparten aulas na vila. Entre eles, gardará unha agarimosa lembranza da mestra dona Estrela, orixinaria de Vilalba e sempre atenta e respectuosa co seu alumnado nunha época en que o castigo físico ás rapazas e rapaces estaba amplamente estendido.

			Ademais da ensinanza regrada, Del Riego sempre destacou a influencia que tivo na súa formación a educación recibida por parte dun curmán da súa nai chamado Xoaquín Lozano, avogado de formación e un dos líderes na comarca do chamado movemento agrarista. O agrarismo foi unha organización que buscaba melloras para o campesiñado, que a estas alturas seguía nunha situación que non se diferenciaba en exceso da que tiña na Idade Media: non era propietario da terra que traballaba, seguía sometido aos caciques e terratenentes, estaba obrigado a pagar altísimos impostos que moitas veces non lle deixaban máis camiño que a emigración, non tiña acceso aos avances técnicos que xa se implantaran noutros lugares…

			O propio pai de Francisco Fernández del Riego mostrou en máis dunha ocasión a súa simpatía co movemento agrarista, e detrás desa defensa das labregas e labregos pode estar a razón dun atentado que sufriu en setembro de 1918 e que a piques estivo de lle custar a vida. Este será o recordo máis tráxico dunha infancia que, polo demais, Del Riego lembrará como pacífica, leda e feliz, de longos veráns nas praias de Foz, Barreiros ou Ribadeo e de invernos a carón do mosteiro.

			
[image: ]
				Cos pais en Vilanova de Lourenzá (1914).

			

			Ao remate da ensinanza primaria, a familia decide que Francisco continúe formándose, pois demostrara sobradamente a súa valía para os estudos. Prepara por libre os tres primeiros anos do ensino secundario en Lourenzá, para o que conta coa axuda dos monxes beneditinos que residen no mosteiro da localidade. Ao remate destes tres cursos de formación, con 14 anos, ten que se presentar a un exame de reválida na cidade de Lugo, e ata alí acode en autobús xunto con outros estudantes da Mariña. 

			Será nese autobús, o primeiro da célebre compañía Freire (que tardaba tres horas en realizar o percorrido entre Vilanova de Lourenzá e Lugo, apenas 70 quilómetros), onde coincidirán por primeira vez dous dos principais persoeiros da cultura galega orixinarios da Mariña: Francisco Fernández del Riego e o mindoniense Álvaro Cunqueiro. Esta relación manterase ao longo de toda a vida, e mesmo o feito de que Cunqueiro decidise escribir boa parte da súa obra narrativa en galego débese en gran medida á insistencia de don Paco cando este estaba á fronte da editorial Galaxia.

			O mozo Francisco aproba a reválida desta primeira parte da educación secundaria e a familia decide que os últimos tres anos do bacharelato os realice como interno no mosteiro dos escolapios de Monforte, tamén na provincia de Lugo pero moi lonxe da súa Vilanova natal. Así, en 1927 o rapaz marcha por primeira vez dunha casa e dunha vila ás que xa só volverá nas vacacións.

			
Bacharelato en Monforte

			O gusto de Francisco polos estudos lévao a ser un dos alumnos máis destacados no internado monfortino, e son poucas as materias nas que non obtén a cualificación de matrícula de honra. A súa sona chega a tal punto que o empregan como exemplo de bo estudante ante as visitas que recibe o centro, e en máis dunha ocasión recibiu premios escolares, especialmente en certames de redacción.

			Cando ten que decantarse por unha das ramas do bacharelato, elixe a especialidade de Letras, pois xa daquela descobre o seu gusto pola literatura, como escritor e como lector; do seu paso polos escolapios, Del Riego destacou sempre a figura do padre Arroyo, profesor de Literatura que inculcou nel a paixón polos autores clásicos e románticos, as súas primeiras referencias literarias. A partir de entón, o mozo converteuse nun lector incansable que mesmo aproveitaba as horas de descanso nocturno para seguir lendo ás agachadas aproveitando a lene luz das candeas.

				Fernández del Riego cando era estudante en Monforte de Lemos.

			

			Na etapa monfortina chegaron ás súas mans os contos de Saturnino Calleja, uns auténticos best-séllers da época («tes máis conto que Calleja», reza a frase popular); e tamén os relatos dos irmáns Grimm e os dos irmáns Andersen, as historias de Jules Verne, as obras de Rudyard Kipling, as novelas de Robert L. Stevenson… O mozo Francisco non desbota ningunha das lecturas que se van cruzando no seu camiño lector, ata que os monxes do internado saben da súa afección nocturna e lle requisan todos os libros que garda no cuarto.

			En Monforte descobre outra das súas paixóns: o cine. Cada vez que pode achégase ao cine Moderno Barbagelata da localidade para asistir ás estreas (aínda na época do cine mudo) que esta familia emprendedora de orixe franco-italiana lle achega ao seu público da Terra de Lemos. Xa na súa vellez, Francisco recordará tamén con agarimo os paseos a carón do río Cabe e os lugares da contorna aos que por veces os relixiosos levaban o seu alumnado de excursión.

			Cos seus compañeiros de clase nos escolapios de Monforte de Lemos (Del Riego é o primeiro pola dereita, sentado).

